
Totakastotram

તોટકસ્તોત્રમ્

શ્રીજગદ્ગુરુ શ‍ૃઙ્ગેરી
શ્રીચન્દ્રશેખરભારતીસ્વામિ અનુગૃહીતા
સ્મિતનિર્જિતકુન્દસુમં    હ્યસમં

મુખધૂતસુધાંશુમદં શમદમ્ ।
સુખરૂપપરાત્મરતં નિરતં

શ્રિતકલ્પતરું પ્રણમામિ ગુરુમ્ ॥ ૧॥
જલબુદ્બુદવત્ ક્ષણભઙ્ગયુતે

મલમૂત્રવસાસહિતે વપુષિ ।
કુરુતેઽભિમતિં  હૃદયં હિ મુધા

લઘુ વારય દેશિક તાં દયયા ॥ ૨॥
ધૃતદણ્ડકમણ્ડલુજાપસરં

સતતં હૃદયે શશિખણ્ડધરમ્ ।
દધતં નમતાં વૃજિનૌઘહરં

દદતં પ્રતિભાં પ્રણમામિ ગુરુમ્ ॥ ૩॥
કરણાનિ સમાનિ ભવન્તિ કદા

તરણં નુ કથં ભવવારિનિધેઃ ।
શરણં મમ નાસ્તિ ગુરો ત્વદૃતે

નિરુપાધિકૃપાજલધેઽવ જવાત્ ॥ ૪॥
ચરિતં ન મયેષદપીહ શુભં

ભરિતં જઠરં બહુધાઽઘચયાત્ ।
છુરિતં  હૃદયં નિતરાં તમસા

ત્વરિતં વિમલં તનુ તદ્ગુરુરાટ્ ॥ ૫॥
ગલિતેઽપઘને પલિતેઽપિ શિર-

સ્યલિતં મમ દેશિક નૈવ હૃદા ।

તવ પાદપયોજયુગે નુ કદા
નિરતં નિરતં પ્રલભેત મુદમ્ ॥ ૬॥
શરીરપોષણાર્થી સન્ ય આત્માનં દિદૃક્ષતે ।
ગ્રાહં દારુધિયા ધૃત્વા નદીં  તર્તું સ ઇચ્છતિ ॥ ૭॥

કરુણાર્દ્રવિલોચન મોચય માં
ભવબન્ધનતો બહુધા વ્યથિતમ્ ।

ક્વથિતં પ્રતિઘાદિકૃશાનુવશાત્
કરુણારસસેચનતોઽવ ગુરો ॥ ૭॥

શિવ એવ ભવાનિતિ મે ધિષણા
હ્યુદપદ્યત દેશિક ચેન્ન તથા ।

સકલં જગદપ્યવબુધ્યતિ તે
સમતાં સકલેષ્વપિ તત્તુ કથમ્ ॥ ૮॥

વિષયેષુ સદા રમતે હૃદયં
વિષતુલ્યધિયં દિશ તત્ર ગુરો ।

લષિતત્વદપાઙ્ગઝરી  પ્રસરત્વ-
ચિરાન્મયિ બન્ધવિનાશકરી ॥ ૯॥

સદસન્મતિરેવ ન મેઽસ્તિ ગુરો
વિરતિં  પ્રતિ સા કરણં ગદિતા ।

વિરતિઃ ક્વ નુ મે વિષયાશહૃદઃ
કથમાપ્નુવ એવ વિમુક્તિપથમ્ ॥ ૧૦॥

બ્રુવતે નિગમા બહુવારમિદં
જગદભ્રતલાદિસદૃક્ષમિતિ ।

મમ તાદૃશધીઃ સમુદેતિ કદા
વદ દેશિક મેઽઙ્ઘ્રિજુષે   કૃપયા ॥ ૧૧॥

જનની જનકઃ સુતદારમુખાઃ
સ્વહિતાય લષન્તિ સદા મનુજમ્ ।

ગુરુરેવ લષત્યખિલસ્ય હિતં
તદહં તવ પાદયુગં શ્રિતવાન્ ॥ ૧૨॥

મદમોહમુખાન્તરશત્રુગૃહં

દમશાન્તિવિરક્તિસુહૃદ્રહિતમ્ ।
કથમેનમવેર્ભવસાગરતઃ

કિમસાધ્યમિદં વદ દેશિક તે ॥ ૧૩॥
ધુનુષેઽઘચયં પદનન્તૃનૃણાં

તનુષે ભવિકં સકૃદીક્ષણતઃ ।
જનુષે સદસચ્ચ યથા ન ભવેન્

મમ કર્મ તથા કુરુ દેશિકરાટ્ ॥ ૧૪॥
સમવાપ્ય સુદુર્લભવિપ્રજનુ-

ર્યતિતામપિ કો નુ જનો મદૃતે ।
વ્યવહારવશત્વમુપૈતિ ગુરો

ગતિરેવ ન મે તવ પાદમૃતે ॥ ૧૫॥
ઉદદીધર એવ બહૂન્મનુજાન્

કૃપયા ભવસાગરમધ્યગતાન્ ।
કિમયં તવ ભારતી લોકગુરો

ન હિ ભૂભૃદહેરણુરસ્તિ ભરઃ ॥ ૧૬॥
દમુના યમુનાજનકશ્ચ વિધુ-

ર્મિલિતાઃ   શતશોઽપિ ન શક્નુવતે ।
યદપાકરણે તદચિત્તિમિરં

ત્વમપાકુરુષે વચસૈવ ગુરો ॥ ૧૭॥
ગુરુશઙ્કરનિર્મિતભાષ્યસુધા 

સરિદીશનિમજ્જનતૃપ્તમિમમ્ ।
પ્રવિધાય ગુરો ભવવારિનિધે-

ર્લઘુ તારય માં કરુણાર્દ્રદૃશા ॥ ૧૮॥
પદનમ્રજનૌઘપુમર્થકરી

પ્રબલાઘસમુદ્રનિમગ્નતરી ।
મયિ દેશિક તે શ્રુતિમૂર્ધચરી

પ્રસરેન્નુ કદા સુકટાક્ષઝરી ॥ ૧૯॥
બહુજન્મશતાર્જિતપુણ્યવશાદ્ 

ભવદીયદયા સમવાપિ મયા ।
ભવબન્ધનતો ન બિભેમિ ગુરો

કરણીયમપીહ ન મેઽસ્ત્યપરમ્ ॥ ૨૦॥
સ્વરેવઽઘગિરેર્ભજતાં દિવિષત્

તરવે પ્રતિભાજિતગોગુરવે ।
પુરવૈરિપદાબ્જનિવિષ્ટહૃદે

કરવૈ પ્રણતિં  જગતીગુરવે ॥ ૨૧॥
ઇતિ શ્રીજગદ્રુરુ શ્રીશ‍ૃઙ્ગેરીપીઠાધિપ  શ્રીચન્દ્રશેખરભારતી

શ્રીપાદૈઃ વિરચિતા તોટકસ્તોત્રં સમ્પૂર્ણમ્ ।
Proofread by Aruna Narayanan narayanan.aruna at gmail.com

